Službene novine Federacije BiH, br. 49/10, 64/11, 94/17, 97/17 i 8/22

Na osnovu čl. 25. i 32. Zakona o građevinskim proizvodima (»Službene novine Federacije BiH«, br. 78/09), Federalno ministarstvo prostornog uređenja d o n o s i 

PRAVILNIK

O UVJETIMA ZA LICA KOJA PROVODE RADNJE OCJENJIVANJA USKLAĐENOSTI GRAĐEVINSKIH PROIZVODA
49/10, 64/11, 94/17 i 97/17)

(“Službene novine FBiH”, broj 
Neslužbeni prečišćeni tekst 

I. OPĆE ODREDBE

Član 1.

Ovaj Pravilnik propisuje uvjete za davanje, produženje i oduzimanje ovlaštenja za:

· provođenje postupka ocjenjivanja usklađenosti, 

· provođenje pojedinih radnji u postupku ocjenjivanja usklađenosti, 

· izdavanje certifikata o fabričkoj kontroli proizvodnje,

· izdavanje certifikata o usklađenosti građevinskog proizvoda,

a u pogledu lica, tehničke opremljenosti, načina i složenosti obavljanja tih poslova, odgovornosti za rezultate provođenja tih postupaka, nezavisnosti naročito u odnosu na proizvođača, distributera, ovlaštenog zastupnika odnosno uvoznika građevinskog proizvoda i na lice koje izdaje dokument o usklađenosti, te sredstva kojima pravno lice dokazuje ispunjavanje tih uvjeta.

Član 2.

Pojedini pojmovi upotrijebljeni u ovom Pravilniku imaju sljedeće značenje:
– ovlašteno pravno lice za ocjenjivanje usklađenosti je pravno lice koja ima ovlaštenje Federalnog ministarstva prostornog uređenja (u daljnjem tekstu: Ministarstvo) za provođenje dijela ili svih radnji ocjenjivanja usklađenosti, izdavanje certifikata o fabričkoj kontroli proizvodnje i/ili za izdavanje certifikata o usklađenosti građevinskog proizvoda,

– odgovorna osoba je zaposlenik ovlaštenog pravnog lica za ocjenjivanje usklađenosti koji je imenovan kao osoba odgovorna za provođenje radnji ispitivanja građevinskog proizvoda, radnji nadzora proizvodnje građevinskog proizvoda ili za izdavanje certifikata o usklađenosti,

– ispitni laboratorij je pravno lice ovlašteno za provođenje svih ili dijela radnji ispitivanja građevinskog proizvoda,

– ustanova za potvrđivanje usklađenosti proizvoda (u daljem tekstu: certifikator) je pravno lice ovlašteno za izdavanje certifikata o usklađenosti,

– tijelo koje provodi nadzor (inspekcijsko tijelo) je pravno lice ovlašteno za provođenje radnji stalnog nadzora, procjene i ocjenjivanja fabričke kontrole proizvodnje,

– tijelo za provođenje certifikacije sistema upravljanja je pravno lice ovlašteno za provođenje radnji stalnog nadzora, procjene i oc​jenjivanja fabričke kontrole proizvodnje, odnosno pravno lice ovlašteno za provođenje radnji početnog nadzora fabrike i provođenje radnji početnog nadzora fabričke kontrole proizvodnje.

– certifikat o fabričkoj kontroli proizvodnje je potvrda o usklađenosti fabričke  kontrole proizvodnje građevinskog proizvoda s uslovima za fabričku kontrolu proizvodnje određenom tehničkom specifikacijom za taj proizvod,

– certifikat o usklađenosti je potvrda o usklađenosti građevinskog proizvoda s tehničkom specifikacijom,
– izjava o usklađenosti je izjava o usklađenosti građevinskog proizvoda s tehničkom specifikacijom,
– ovlaštenje je rješenje kojim Federalni ministar prostornog uređenja (u daljem tekstu: Ministar) pravnom licu odobrava provođenje radnji ocjenjivanja usklađenosti, izdavanje certifikata o fabričkoj kontroli proizvodnje i/ili za izdavanje certifikata  o usklađenosti građevinskog proizvoda,

– područje proizvoda je područje upotrebe građevinskih proizvoda koji su srodni po namjeravanoj upotrebi i svojstvima određeno posebnim propisom.


Pojmovi: tehnička specifikacija, građevinski proizvod, fabrika, proizvođač, distributer, uvoznik i ovlašteni zastupnik imaju značenje određeno Zakonom o građevinskim proizvodima.

II. UVJETI ZA OBAVLJANJE POSLOVA


Član  3.

Pravno lice ovlašteno za provođenje radnji ocjenjivanja usklađenosti građevinskih proizvoda mora ispunjavati sljedeće zahtjeve :

– za radnje ispitivanja građevinskih proizvoda (ispitni laboratorij) zahtjeve iz norme BAS EN ISO/IEC 17025,

– za radnje početnog nadzora fabrike i početnog nadzora fabričke kontrole proizvodnje zahtjeve iz norme BAS EN ISO/IEC- 17021.

– za radnje stalnog nadzora, procjene i ocjene fabričke kontrole proizvodnje (inspekcijsko tijelo) zahtjeve iz norme BAS ISO/IEC 17020.

Pravno lice koje ispunjava uslove za provođenje radnji iz stava 1. alineja 2. i 3. ovoga člana ispunjava uslove za izdavanje certifikata o fabričkoj kontroli proizvodnje.

Uslove za provođenje radnji početnog nadzora fabrike i početnog nadzora fabričke kontrole proizvodnje, stalnog nadzora, procjene i ocjene fabričke  kontrole proizvodnje te izdavanje certifikata o fabričkoj kontroli proizvodnje ispunjava i pravno lice koje ispunjava zahtjeve norme BAS EN ISO/IEC 17065.

Član 4.

Pravno lice ovlašteno za izdavanje certifikata o usklađenosti mora ispunjavati zahtjeve određene normom BAS EN ISO/IEC 17065.

Ukoliko za određeno područje primjene ne postoji ustanova za potvrđivanje usklađenosti proizvoda (certifikator) prema zahtjevima iz norme BAS EN ISO/IEC 17065, za izdavanje certifikata o usklađenosti građevinskog proizvoda može se ovlastiti ispitni laboratorij ovlašten za provođenje radnji ispitivanja građevinskog proizvoda. 

Ovlaštenje iz stava 2. ovog člana daje Ministarstvo na osnovu mišljenja Stručnog odbora za građevinske proizvode iz člana 18. stav 1. ovog Pravilnika.

Uz zahtjev za izdavanje ovlaštenja iz stava 2. ovog člana potrebno je dostaviti dokumentaciju propisanu odredbama člana 21. ovog Pravilnika, te dokaze o ispunjavanju zahtjeva iz norme BAS EN ISO/EIC 17025. Prilikom davanja stručnog mišljenja, Stručni odbor će primjenjivati kriterije u skladu sa zahtjevima navedenim u normi BAS EN ISO/EIC 17025, te u skladu sa općim kriterijima iz ovog Pravilnika. 

Ovlaštenje iz stava 2. ovog člana izdaje se na godinu dana, a može se produžavati na isti period do uspostave certifikatora perma odredbama ovog Pravilnika. 

Ovlašteni ispitni laboratorij iz stava 2. ovog člana izdaje certifikat o usklađenosti prema metodama vrednovanja odnosno ocjenjivanja usklađenosti predviđenim posebnim propisom.   

Član 5.

Dokument o usklađenosti građevinskih proizvoda, odnosno tehničko odobrenje, izdati u inostranstvu moraju se nostrifikovati da bi zamijenili odgovarajuće dokumente o usklađenosti izdate prema odredbama Zakona o građevinskim proizvodima (»Službene novine Federacije BiH«, broj 78/09) i ovog Pravilnika.

Nostrifikaciju iz stava 1. ovog člana vrši pravno lice ovlašteno prema odredbama ovog Pravilnika.

Iznimno od stava 2. ovog člana, ukoliko za neko područje proizvoda ne postoji ovlašteno pravno lice, nostrifikaciju iz stava 1. ovog člana vrši Ministarstvo po prethodno pribavljenom mišljenju Stručnog odbora za građevinske proizvode iz člana 18. ovog Pravilnika. 

U slučaju iz stava 3. ovog člana, procedura, kriteriji i dokumenti o radnjama ocjenjivanja usklađenosti potrebni za nostrifikaciju definisat će se Pravilnikom o ocjenjivanju usklađenosti građevinskih proizvoda. 

U slučaju iz stava 3. ovog člana, visinu troškova nostrifikacije propisuje Ministar posebnim rješenjem. 

 

Član 6.


Ovlašteno pravno lice za ocjenjivanje usklađenosti dužno je učestvovati u praćenju razvoja struke u području proizvoda za koje je ovlašteno, te uspostaviti kontakt s drugim ovlaštenim pravnim licima i s odgo​varaju​ćim ovlaštenim licima država članica i kandidata za članstvo u Evropskoj uniji.


Ovlašteno pravno lice za ocjenjivanje usklađenosti o ispunjavanju dužnosti iz stava 1. ovog člana bez posebnog traženja izvještava Ministarstvo jednom godišnje, a na traženje Ministarstva i češće.

Član 7.

Ovlašteno pravno lice za ocjenjivanje usklađenosti ne smije obavljati poslove proizvodnje, zastupanja, uvoza ili distribucije građevinskih proizvoda i sirovina za proizvod​nju građevinskih proizvoda.

Zaposlenici ovlaštenog pravnog lica koji su obavljali radnje ispitivanja građevinskog proizvoda ili grupa građevinskih proizvoda za proizvođača ne smiju za isti proizvod obavljati druge radnje ocjenjivanja usklađenosti ili izdavanja certifikata o fabričkoj kontroli proizvodnje građevinskog proizvoda odnosno certifikata o usklađenosti građevinskog proizvoda za koje je pravno lice u kojem su zaposleni ovlašteno.

Član 8.

Pravno lice ovlašteno za provođenje radnji ocjenjivanja usklađenosti građevinskih proizvoda imenuje jednog ili više svojih zaposlenika kao odgovornu osobu za provođenje radnji ispitivanja građevinskog proizvoda, odnosno za provođenje radnji nadzora fabričke kontrole proizvodnje, te za izdavanje odgovarajućeg dokumenta o provođenju tih radnji, i to za određeni građevinski proizvod, odnosno grupu građevinskih proizvoda.

Odgovorna osoba mora biti zaposlena na neodređeno vrijeme te mora biti stručnjak za građevinski proizvod, odnosno grupu građevinskih proizvoda za čije je ispitivanje odnosno obavljanje nadzora imenovana.

Stručnjakom za građevinski proizvod iz stava 2. ovoga člana smatra se osoba koja ima najmanje tri godine radnog staža na poslovima:

1. osmišljavanja i/ili proizvodnje građevinskih proizvoda iz područja proizvoda u koje područje pripada i građevinski proizvod za koju se osoba imenuje;

2. ocjenjivanja usklađenosti i/ili izdavanja certifikata o usklađenosti za građevinske proizvode iz područja proizvoda u koje područje pripada i građevinski proizvod za koju se osoba imenuje;

3. projektovanja i/ili građenja građevina u strukovnom području u kojem se za građenje koriste građevinski proizvodi iz područja proizvoda u koje područje pripada i građevinski proizvod za koju se osoba imenuje, te

4. normativnim i/ili stručno-analitičkim poslovima građenja vezanim za građevinske proizvode, od čega najmanje dvije godine radnog staža na jednom od tih poslova.

Član 9.

Odgovorna osoba iz člana 8. ovoga Pravilnika naročito odgovara za:

– preuzimanje posla provođenja radnji ispitivanja građevinskog proizvoda, odnosno provođenje radnji nadzora fabričke kontrole proizvodnje, te izdavanja odgovarajućeg dokumenta, u pogledu odgovarajuće stručne osposobljenosti osoba koje sudjeluju u provođenju tih radnji, te odgovarajuće opremljenosti ovlaštene osobe u pogledu opreme potrebne za obavljanje tih radnji,

– provođenje radnji ispitivanja građevinskog proizvoda, odnosno nadzora fabričke kontrole proizvodnje u skladu s važećim propisima i pravilima struke,

– osiguranje nezavisnosti provođenja radnji ocjenjivanja usklađenosti građevinskih proizvoda u odnosu na proizvođača, ovlaštenog zastupnika, uvoznika, odnosno distributera.

U donošenju odluka u obavljanju poslova iz stava 1. ovoga člana odgovornoj osobi mora se statutom ovlaštenog pravnog lica osigurati samostalnost i nezavisnost od uprave ovlaštenog pravnog lica.

Član 10.

Pravno lice ovlašteno za izdavanje certifikata o usklađenosti imenuje jednog ili više svojih zaposlenika kao odgovornu osobu za vrednovanje i/ili završno ocjenjivanje rezultata radnji ocjenjivanja usklađenosti te za izdavanje certifikata o usklađenosti za određeni građevinski proizvod odnosno grupu građevinskih proizvoda.

Odgovorna osoba mora biti zaposlena na neodređeno vrijeme mora biti stručnjak za građevinski proizvod, odnosno grupu građevinskih proizvoda za čije je ispitivanje odnosno obavljanje nadzora imenovana.

Stručnjakom za građevinski proizvod iz stava 2. ovoga člana smatra se osoba koja ima najmanje pet godina radnog staža na poslovima:

1. osmišljavanja i/ili proizvodnje građevinskih proizvoda iz područja proizvoda u koje područje pripada i građevinski proizvod za koju se osoba imenuje;

2. ocjenjivanja usklađenosti i/ili izdavanja certifikata o usklađenosti za građevinske proizvode iz područja proizvoda u koje područje pripada i građevinski proizvod za koju se osoba imenuje;

3. projektovanja i/ili građenja građevina u strukovnom području u kojem se za građenje koriste građevinski proizvodi iz područja proizvoda u koje područje pripada i građevinski proizvod za koju se osoba imenuje, te

4. normativnim i/ili stručno-analitičkim poslovima građenja vezanim za građevinske proizvode, od čega najmanje tri godine radnog staža na jednom od tih poslova.

Član 11.

Odgovorna osoba iz člana 10. ovoga Pravilnika naročito odgovara za:

– preuzimanje i obavljanje poslova izdavanja certifikata o usklađenosti, u pogledu odgovarajuće stručne osposobljenosti osoba koje sudjeluju u tom postupku, te odgovarajuće opremljenosti ovlaštenog pravnog lica u pogledu opreme potrebne za obavljanje tog posla,

– provođenje poslova izdavanja certifikata o usklađenosti u skladu s važećim propisima i pravilima struke,

– osiguranje nezavisnosti obavljanja posla izdavanja certifikata o usklađenosti u odnosu na proizvođača, uvoznika, odnosno distributera.


U donošenju odluka u obavljanju poslova iz stava 1. ovoga člana odgovornoj osobi mora se statutom ovlaštenog pravnog lica osigurati samostalnost i nezavisnost od uprave ovlaštenog pravnog lica.

Član 12.

Zaposlenici ovlaštenog pravnog lica koji provode radnje u postupku ocjenjivanja usklađenosti građevinskih proizvoda, odnosno koji obavljaju poslove izdavanja certifikata o usklađenosti, odgovorni su za radnje koje obavljaju s tim u vezi i to naročito u pogledu upotrebe uređaja i opreme, primjene odgovarajućih tehničkih znanja, te tačnosti, istinitosti i ažurnosti u obavljanju tih poslova.

Član 13.

Odgovorna osoba, zaposlenici ovlaštenog pravnog lica koji provode radnje u postupku ocjenjivanja usklađenosti građevinskog proizvoda, zaposlenici ovlaštenog pravnog lica koji obavljaju poslove izdavanja certifikata o usklađenosti, te zaposlenici uprave ovlaštenog pravnog lica, ne smiju obavljati poslove proizvodnje, zastupanja, uvoza ili distribucije građevinskih proizvoda i sirovina za proizvodnju građevinskih proizvoda, niti smiju biti vlasnici privrednih subjekata koji obav​ljaju navedene poslove.


Svi zaposlenici ovlaštenog pravnog lica dužni su saznanja u vezi s građevinskim proizvodima do kojih dođu u obavljanju svoga posla čuvati kao poslovnu tajnu, osim ako zakonom ili ovim Pravilnikom nije određeno drukčije.

Član 14.

Ovlašteno pravno lice dužno je osigurati da privredni subjekti i njihovi zaposlenici koje uključi u provođenje pojedinih radnji ocjenjivanja usklađenosti građevinskog proizvoda ispunjavaju uslove i poštuju obaveze propisane čl. 4., 6., 7., 8., 9., 10., 11., 12. i 13. ovog Pravilnika.

Odgovorna osoba odgovara za ovlaštena lica za obavljanje poslova ocjenjivanja usklađenosti i njihove zaposlenike koje uključi u provedbu pojedinih radnji ocjenjivanja usklađenosti građevinskog proizvoda.

Član 15.

Proizvođač u svrhu obavljanja radnji koje provodi u postupku ocjenjivanja usklađenosti građevinskog proizvoda mora:

– imati posebne formirane jedinice čiji je djelokrug rada samo obavljanje propisanih radnji (ispitni laboratorij i/ili stalna fabrička kontrola proizvodnje),

– imenovati osobu odgovornu za rad formirane jedinice koja provodi pojedine radnje u postupku ocjenjivanja usklađenosti građevinskog proizvoda, i

– uspostaviti sistem pisanih pravila provođenja pojedinih rad​nji u postupku ocjenjivanja usklađenosti građevinskog proizvoda koji mora biti takav da osigurava tehničku ispravnost i tačnost, objektivnost dobivenih rezultata te usklađenost sa zahtjevima odgovarajuće norme građevinskog proizvoda (predmet i učestalost ispitivanja, kalibracija opreme, kontrola proizvodnog procesa i sl.).


Provođenje radnji u postupku ocjenjivanja usklađenosti gra​đev​inskog proizvoda proizvođač može povjeriti drugom pravnom licu koje ispunjava uslove iz stava 1. ovoga člana.


Pravno lice iz stava 2. ovog člana povjerene poslove obavlja u ime i za račun proizvođača, a u obavljanju tih poslova prema Ministarstvu i ovlaštenim pravnim licima ima isti položaj i dužnosti kao i proizvođač.

III. DAVANJE I PRODUŽAVANJE OVLAŠTENJA



Član 16.

Ovlaštenja za provođenje radnji ocjenjivanja usklađenosti građevinskih proizvoda i ovlaštenje za obavljanje poslova izdavanja certifikata o usklađenosti, daje se pravnom licu koje ispunjava uslove propisane ovim Pravilnikom, na rok od četiri godine, a može se produživati na isti rok.
Ovlaštenje se može produžiti ako ovlašteno pravno lice i dalje ispunjava uslove za davanje ovlaštenja.

Ovlaštenje iz stava 1. ovoga člana ne daje se za radnje koje u postupku ocjenjivanja usklađenosti građevinskih proizvoda obavlja proizvođač.

Član 17.

Ovlaštenje daje i produžuje Ministar po prethodno pribav​ljenom mišljenju Stručnog odbora za građevinske proizvode (u daljem tekstu Stručni odbor).

Stručni odbor iz stava 1. ovoga člana osniva i njegove članove imenuje Ministar na 5 godina. 

Član 18.

Stručni odbor se sastoji od pet članova, iz reda istaknutih stručnjaka u oblasti inžinjerstva, prava i tehničkog sekretara.  

Tehnički sekretar Stručnog odbora obavlja administrativno-tehničke i druge poslove vezano za sjednice Stručnog odbora, izdavanje rješenja i ovlaštenja.

Način rada Stručnog odbora utvrdiće se poslovnikom kojega donosi Stručni odbor većinom glasova svih članova, uz saglasnost Ministarstva.  

Član 19.

Članovi Stručnog odbora i tehnički sekretar imaju pravo na naknadu za rad u Stručnom odboru.  

Naknade iz stava 1. ovog člana finansiraju se iz sredstava predviđenih za pokrivanje troškova postupka izdavanja ovlaštenja propisanih članom 21. stav 2. alineja 8. ovog Pravilnika, sredstava predviđenih za pokrivanje troškova nostrifikacije certifikata iz člana 5. ovog Pravilnika i sredstava predviđenih za pokrivanje troškova postupka izdavanja tehničkog odobrenja prema posebnom propisu.
Za poslove ocjene validnosti dokumentacije, visinu naknade propisuje Ministar posebnim rješenjem.
Član 20.

Ovlaštenje za provođenje radnji ocjenjivanja usklađenosti građevinskih proizvoda daje se za :

· provođenje pojedinih radnji u postupku ocjenjivanja usklađenosti za pojedini građevinski proizvod, grupu građevinskih proizvoda ili pojedina svojstva građevinskog proizvoda ili grupe građevinskih proizvoda obzirom na tehničku specifikaciju određenu za taj proizvod ili grupu građevinskih proizvoda ili propisana svojstva, 

· priznavanje stranih dokumenata o radnjama ocjenjivanja usklađenosti kako je definisano alinejom 1. stav 1. ovog člana,

· potvrđivanje dokumenata o radnjama ocjenjivanja usklađenosti koje izdaje strani proizvođač građevinskih proizvoda.


Ovlaštenje za izdavanje certifikata o usklađenosti daje se za :

· pojedini građevinski proizvod ili grupu građevinskih proizvoda obzirom na tehničku specifikaciju određenu za taj proizvod ili grupu proizvoda, 

· pojedina svojstva građevinskog proizvoda ili grupe građevinskih proizvoda obzirom na tehničku specifikaciju koja propisuje ta svojstva. 

Član 21.

Zahtjev za davanje ovlaštenja podnosi se Ministarstvu.

Uz zahtjev za davanje ovlaštenja prilaže se:

– popis u kojemu su navedeni vrsta i opseg poslova i radnji, te građevinski proizvod odnosno grupa građevinskih proizvoda za koje se traži izdavanje ovlaštenja i tehnička specifikacija određe​na za taj proizvod ili grupu proizvoda,

– rješenje o upisu i izvod iz sudskog registra,

– akreditacija prema odgovarajućoj  normi za poslove za koje se traži ovlaštenje koju je izdalo akreditacijsko tijelo priznato prema posebnom propisu (BATA),

– statut i/ili drugi opći akt iz kojega je vidljivo da je podnositelj zahtjeva ispunio druge uslove određene ovim Pravilnikom,

– odluku o imenovanju odgovorne osobe za svaki građevinski proizvod odnosno grupu građevinskih proizvoda za koje se traži davanje ovlaštenja i dokaze da odgovorna osoba ispunjava propisane uslove,

– podatke o tehničkoj opremljenosti, osoblju i lokacijama na kojima se obavljaju poslovi,

– dokaz o osiguranju od štete koju bi pravno lice moglo prouzročiti pri obavljanju radnji za koje se daje ovlaštenje. U zavisnosti od prirode pravnog lica, osiguranje može biti pojedinačno ili sa Ugovorom kao garantom,

– dokaz o podmirenim troškovima postupka davanja ovlaštenja.

Zahtjevu za produženje ovlaštenja prilažu se popisi, isprave i dokazi iz stava 2. ovoga člana, te dokazi o ispunjavanju uslova iz člana 6. ovoga Pravilnika.

U svrhu utvrđivanja činjenica bitnih za davanje ovlaštenja podnositelj zahtjeva dužan je na traženje Ministarstva dostaviti i druge isprave i dokaze, te omogućiti pregled tehničke opreme i lokacija na kojima se obavljaju poslovi.

Troškove postupka iz stava 2. alineja 8. ovoga člana određuje Ministar rješenjem.

Član 22.

Dispozitiv ovlaštenja obavezno sadrži:

– naziv i sjedište pravnog lica kojem se daje ovlaštenje,

– redni broj iz evidencije ovlaštenih osoba,

– vrstu posla za koji se daje ovlaštenje, radnje u postupku ocjenjivanja usklađenosti građevinskih proizvoda i građevinski proizvod ili grupu građevinskih proizvoda za koji se daje ovlaštenje s naznakom tehničkih specifikacija određenih za taj građevinski proizvod ili grupu građevinskih proizvoda,

– ime i prezime osobe s naznakom građevinskog proizvoda ili grupu građevinskih proizvoda i poslova za koje odgovara (odgovorna osoba),

– upozorenje da je ovlašteno pravno lice dužno trajno ispunjavati uslove propisane za dobivanje ovlaštenja, da je poslove za koje je dobilo ovlaštenje dužno obavljati u skladu s važećim propisima i pravilima struke, te da je o svim promjenama koje mogu uticati na njenu sposobnost odnosno uslove za obavljanje poslova dužno bez odlaganja obavijestiti Ministarstvo  i

– rok važenja ovlaštenja.

Član 23.

U slučaju promjene odgovorne osobe na zahtjev ovlaštenog pravnog lica može se izmijeniti ovlaštenje u dijelu koji se odnosi na odgovornu osobu.

Na postupak izmjene ovlaštenja iz stava 1. ovoga člana na odgovarajući se način primjenjuju odredbe ovoga Pravilnika kojima je uređeno davanje ovlaštenja.

Član 24.

Podatke iz dispozitiva rješenja iz kojih su vidljive radnje i građevinski proizvod odnosno grupa građevinskih proizvoda na koje se ovlaštenje ili rješenje odnosi, objavljuju se na web-stranici Ministarstva.

IV. NADZOR I ODUZIMANJE OVLAŠTENJA


Član 25.

Nadzor nad ispunjavanjem uslova za provedbu radnji ocjenjivanja usklađenosti građevinskih proizvoda i obavljanja poslova izdavanja certifikata o usklađenosti te nad radom ovlaštenog pravnog lica i proizvođača s tim u vezi, obavljaju nadležni inspektor i Ministarstvo. 

Ovlašteno pravno lice za ocjenjivanje usklađenosti dužno je u određenom roku dostaviti podatke koje zatraži Ministarstvo ili nadležni inspektor, te omogućiti nadležnom inspektoru pristup u sve svoje radne prostorije, te pristup svim podacima koji su u vezi s njegovim radom.

Član 26.

Ovlašteno pravno lice dužno je trajno ispunjavati uslove propisane za dobivanje ovlaštenja, te ove poslove obavljati u skladu s važećim propisima i pravilima struke.

Proizvođač je dužan trajno ispunjavati uslove za obavljanje radnji koje provodi u postupku ocjenjivanja usklađenosti građevinskog proizvoda.

Ovlašteno pravno lice dužno je bez posebnog poziva i odgađanja izvijestiti Ministarstvo o svim promjenama koje mogu uticati na njenu sposobnost odnosno uslove za obavljanje poslova za čije je obavljanje ovlašteno, odnosno koje obavlja na osnovu ovog Pravilnika, te dostaviti Ministarstvu svaki nalaz o nadzoru koji je provelo akreditacijsko tijelo.

Član 27.

Ako nadležni inspektor utvrdi da ovlašteno pravno lice za ocjenjivanje usklađenosti ne ispunjava uslove ili ne obavlja poslove koji su uslov za dobivanje ovlaštenja ili da poslove za čije je obavljanje ovlašteno na osnovu ovoga Pravilnika ne obavlja u skladu s važećim propisima ili pravilima struke, zaključkom će odrediti rok za ispunjavanje tih uslova, od​nos​no za usklađivanje rada s važećim propisima ili pravilima struke.

Do ispunjenja uslova odnosno usklađivanja rada u smislu stava 1. ovog člana ovlašteno pravno lice za ocjenjivanje usklađenosti ne može obavljati posao za koji je ovlašteno.

Ako ovlašteno pravno lice ne postupi po zaključku iz stava 1. ovog člana ovlaštenje će se u cijelosti ili djelomično oduzeti rješenjem.

Član 28.

Rješenje o oduzimanju ovlaštenja donosi Ministar po prethodno pribavljenom mišljenju Stručnog odbora.

Rješenje iz stava 1. ovoga člana objavljuje se na web-stranicama Ministarstva.

Član 29.

U postupku izdavanja ovlaštenja iz člana 16. ovog Pravilnika primjenjuje se Zakon o upravnom postupku.


Član 30.

Ministarstvo vodi bazu podataka :

· ovlaštenih pravnih lica za ocjenjivanje usklađenosti,

· građevinskih proizvoda za koje je izdat certifikat o usklađenosti.

V. PRELAZNE I ZAVRŠNE ODREDBE


Član 31.

Danom stupanja na snagu ovoga Pravilnika prestaje važiti odredbe člana 4. do 22. Pravilnika o certifikaciji građevinskih proizvoda, materijala i opreme koji su u upotrebi odnosno koji se ugrađuju („Službene novine Federacije BiH“, broj 23/09).

Ovlaštenja izdata prema Pravilniku iz stava 1. ovog člana važeća su do isteka roka koji je na njima naznačen.

Član 32.

Ovaj Pravilnik stupa na snagu osmog dana od dana objave u »Službenim novinama Federacije BiH«.



Broj: 01-02-2-899/10
Sarajevo, 19. jula 2010.godine

